
NYUMAN (NEWMAN) 
XATOLAR TAHLILI 

MODELINING GEOMETRIK 
ISBOTLASH KO‘NIKMALARINI 

SHAKLLANTIRISHDAGI 
AHAMIYATI

Davletov Davronbek Egamberganovich
Renessans universiteti, Matematika va tabiiy fanlar kafedrasi dotsenti

ORCID: 0009-0001-8000-7653
Annotatsiya: Ushbu maqolada Nyuman (Newman) xatolar tahlili modelining geometrik isbotlash ko‘nikmalarini shakl
lantirishdagi pedagogik-didaktik ahamiyati yoritiladi. Modelning besh bosqichi – o‘qish, tushunish, transformatsiya, 
jarayon ko‘nikmalari va javobni ifodalash – geometrik isbotlash jarayonining shartni anglash, chizma yoki model qurish, 
isbot strategiyasini tanlash, dalillar zanjirini tuzish hamda xulosani rasmiy bayon qilish bosqichlari bilan moslashtiriladi. 
Maqolada Nyuman modeli van Hiele geometrik fikrlash darajalari hamda Harel–Sowder isbot sxemalari bilan integratsiya 
qilinadi. “Diagnostika – intervensiya – natija” zanjiri asosida o‘qituvchi uchun diagnostik savollar, xatolar xaritasi, baholash 
rubrikasi va bosqichli korreksion topshiriqlar tizimi taklif etiladi.

Kalit so‘zlar: Nyuman modeli, Nyuman xatolar tahlili, geometrik isbot, diagnostika, intervensiya, xatolar xaritasi, van 
Hiele, isbot sxemalari, deduktiv fikrlash, matematik nutq.
Abstract: This article examines the pedagogical and didactic significance of Newman’s Error Analysis Model in devel-
oping students’ geometric proof skills. The five stages of the model – reading, comprehension, transformation, process 
skills, and encoding – are aligned with the phases of geometric proving: interpreting the statement, constructing a dia-
gram or model, selecting a proof strategy, building a chain of arguments, and formulating a formal conclusion. The article 
integrates Newman’s model with van Hiele levels of geometric thinking and Harel–Sowder proof schemes. Based on the 
“diagnosis – intervention – outcome” cycle, the paper proposes diagnostic prompts, an error map, an assessment rubric, 
and a system of staged corrective tasks.

Key words: Newman model, Newman Error Analysis, geometric proof, diagnosis, intervention, error map, van Hiele, 
proof schemes, deductive reasoning, mathematical communication.
Аннотация: В статье рассматривается педагогико-дидактическое значение модели анализа ошибок Ньюмана в 
формировании у учащихся навыков геометрического доказательства. Пять этапов модели – чтение, понимание, 
трансформация, процедурные навыки и кодирование ответа – соотносятся с этапами геометрического доказа-
тельства: пониманием условия, построением чертежа или модели, выбором стратегии доказательства, построе-
нием цепочки аргументов и формулировкой вывода. Модель Ньюмана интегрируется с уровнями геометрического 
мышления Ван Хиле и схемами доказательства Харела–Саудера. На основе цепочки “диагностика – интервенция 
– результат” предлагаются диагностические вопросы, карта ошибок, оценочная рубрика и система коррекционных 
заданий.

Ключевые слова: модель Ньюмана, анализ ошибок, геометрическое доказательство, диагностика, интервенция, 
карта ошибок, Ван Хиле, схемы доказательства, дедуктивное мышление, математическая речь.

KIRISH
Zamonaviy matematika ta’limining ustuvor vazifalaridan biri o‘quvchilarda tayyor formulalarni yodlash 

emas, balki asoslash, tahlil qilish, umumlashtirish hamda xulosa chiqarish ko‘nikmalarini shakllantirishdan 
iboratdir. Ushbu vazifa geometriya ta’limida ayniqsa muhim ahamiyat kasb etadi, chunki geometriya o‘quv
chidan fazoviy tasavvur, chizma bilan ishlash, shakllar orasidagi munosabatlarni anglash, ta’rif va teoremalarni 
ongli ravishda qo‘llash hamda mantiqiy isbot qurish ko‘nikmalarini talab qiladi.

Geometrik isbotlash oddiy hisoblash jarayonidan tubdan farq qiladi. Unda o‘quvchi masala shartini diqqat 
bilan o‘qiydi, berilgan hamda isbotlanishi lozim bo‘lgan ma’lumotlarni ajratadi, chizma yoki model tuzadi, mos 
teorema va xossalarni tanlaydi, dalillarni mantiqiy ketma-ketlikda joylashtiradi hamda yakuniy xulosani aniq 
matematik tilda ifodalaydi. Shu bois geometrik isbotlash o‘quvchining deduktiv tafakkuri, matematik nutqi va 
refleksiv fikrlashini rivojlantiruvchi samarali didaktik vosita hisoblanadi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

338

2026-yil, may, 5(5)-son

Pedagogik amaliyot shuni ko‘rsatadiki, ayrim o‘quvchilar geometrik isbotlarni yozishda muayyan qiyin-
chiliklarga duch keladilar. Xususan, ular masala shartini yuzaki tahlil qilishi, chizmada kuzatilgan holatni yetarli 
dalil sifatida qabul qilishi, teorema shartlarini to‘liq farqlay olmasligi, mantiqiy qadamlar orasidagi bog‘lanishni 
izohlashda qiynalishi yoki xulosani noaniq ifodalashi mumkin. Bunday holatda o‘qituvchining vazifasi faqat 
tayyor isbotni ko‘rsatish bilan cheklanib qolmasdan, balki xato qaysi bosqichda yuzaga kelganini aniqlash 
hamda unga mos metodik yordamni tashkil etishdan iborat bo‘ladi.

Nyuman xatolar tahlili modeli aynan shu ehtiyojga xizmat qiladi. Mazkur model o‘quvchi xatolarini besh 
bosqich asosida tahlil qiladi: o‘qish, tushunish, transformatsiya, jarayon ko‘nikmalari va javobni ifodalash. 
Ushbu bosqichlar geometrik isbotlash jarayonining tabiiy tuzilmasiga mos keladi. Shu sababli Nyuman modeli 
geometriya darslarida o‘quvchi xatolarini umumiy “bilmaydi” degan baho bilan emas, balki aniq kognitiv uzilishlar 
sifatida tahlil qilish imkonini beradi.

Maqolaning ilmiy yangiligi Nyuman modelining geometrik isbotlash faoliyatiga moslashtirilgan diagnos-
tik-intervension tizimini ishlab chiqish bilan belgilanadi. Maqolaning amaliy ahamiyati esa o‘qituvchilar uchun 
xatolar xaritasi, diagnostik savollar, baholash rubrikasi, intervensiya paketlari hamda refleksiv topshiriqlarni 
yagona tizim asosida taklif etilishida namoyon bo‘ladi.

MAVZUGA OID ADABIYOTLAR SHARHI
Matematika ta’limida isbot va isbotlash masalasi uzoq yillardan buyon didaktik tadqiqotlarning markaziy 

yo‘nalishlaridan biri hisoblanadi. Poya masala yechish jarayonini masalani tushunish, reja tuzish, rejani bajarish 
hamda natijani tekshirish bosqichlari orqali izohlaydi. Mazkur yondashuv o‘quvchining yechim faoliyatini tizimli 
tashkil etishda muhim metodik ahamiyatga ega bo‘lsa-da, xatoning aynan qaysi bosqichda yuzaga kelganini 
aniq ko‘rsatib bermaydi. Geometrik fikrlashni tushuntirishda van Hiele nazariyasi alohida o‘rin tutadi. Ushbu 
nazariyaga ko‘ra, o‘quvchi geometriyani bosqichma-bosqich o‘zlashtiradi: dastlab shaklni tashqi ko‘rinishi orqali 
taniydi, keyinchalik uning xossalarini tahlil qiladi, so‘ng xossalar orasidagi bog‘lanishlarni anglaydi va yuqori 
bosqichlarda formal deduktiv isbot tuzish darajasiga erishadi. Crowley hamda Vojkuvkova tadqiqotlarida van 
Hiele darajalari o‘quvchi fikrlash tili bilan ta’lim mazmuni o‘rtasidagi uyg‘unlikni ta’minlash zarurligini ko‘rsatadi.

Harel va Sowder tomonidan ishlab chiqilgan isbot sxemalari nazariyasi o‘quvchining qaysi turdagi dalillarni 
ishonchli deb qabul qilishini tahlil qiladi. Tashqi isbot sxemasida o‘quvchi avtoritetga tayanadi, empirik sxemada 
misollar hamda chizmalarga asoslanadi, analitik sxemada esa deduktiv bog‘lanishlar orqali xulosa chiqaradi. 
Geometrik isbotlash jarayonida uchraydigan ko‘plab qiyinchiliklar o‘quvchining empirik sxemadan analitik 
sxemaga to‘liq o‘ta olmaganligi bilan izohlanadi.

Nyuman modeli 1977–yilda M. A. Newman tomonidan yozma matematik topshiriqlardagi xatolarni tahlil 
qilish maqsadida taklif etilgan. Clements va Ellerton, Zamzam va Fatimah hamda boshqa tadqiqotchilar 
Nyuman yondashuvi o‘quvchi xatolarini faqat hisoblashdagi ehtiyotsizlik sifatida emas, balki matnni tushunish, 
matematik modelga o‘tkazish yoki javobni ifodalash jarayonidagi uzilishlar sifatida tahlil qilish imkonini berishini 
ta’kidlaydilar. Shu jihatdan mazkur model geometrik isbotlash faoliyati uchun ham samarali hisoblanadi, chunki 
geometrik isbotdagi xatolar ko‘pincha noto‘g‘ri chizma qurish, teoremani noo‘rin tanlash yoki matematik fikrni 
noaniq ifodalashdan boshlanadi.

Poya modeli masala yechish jarayonini umumiy strategik bosqichlar asosida tavsiflaydi: masalani tushu
nish, reja tuzish, rejani bajarish va natijani tekshirish. Ushbu model o‘quvchini yechimga yo‘naltirishda muhim 
metodik vosita sifatida xizmat qiladi. Biroq geometrik isbotlashdagi xatolarni aniqlashda Poya modeli har doim 
ham xatoning aniq manbasini ko‘rsatib bera olmaydi. Nyuman modeli esa o‘quvchi xatolarini o‘qish, tushunish, 
geometrik modelga o‘tkazish, jarayon ko‘nikmalari hamda javobni ifodalash bosqichlari bo‘yicha aniqlash 
imkonini beradi. Shu sababli geometrik isbotlashda Newman modeli Poya modelini inkor etmaydi, aksincha, 
uni diagnostik jihatdan to‘ldiradi (1–jadval).

1-jadval: Poya va Newman modellarining geometrik isbotlash kontekstidagi qiyosiy tahlili

Mezon Poya modeli Newman modeli Geometrik isbotlashdagi 
ahamiyati

Asosiy 
maqsad

Masalani yechish jarayonini 
bosqichlarga ajratish

O‘quvchi xatosi qaysi bosqichda 
yuzaga kelganini aniqlash

Newman modeli isbotdagi xato 
manbasini aniqroq ko‘rsatadi

Bosqichlari Masalani tushunish, reja tuzish, 
rejani bajarish, tekshirish

O‘qish, tushunish, geometrik 
modelga o‘tkazish, jarayon 
ko‘nikmalari, ifodalash

Geometrik isbotdagi matn–
chizma–teorema–dalil–xulosa 
zanjiriga mos keladi

Diagnostik 
imkoniyati

Umumiy yo‘nalish beradi, 
biroq xato manbasini batafsil 
ajratmaydi

Xatoni o‘qish, tushunish, modelga 
o‘tkazish, jarayon yoki ifodalash 
bosqichlariga ajratadi

O‘qituvchiga o‘quvchiga mos 
korreksion yordam ko‘rsatish 
imkonini beradi

O‘qituvchi 
uchun 
foydasi

Yechim strategiyasini o‘rgatadi Xatoni aniqlash va unga mos 
yordamni tanlashga xizmat qiladi

Isbotlash ko‘nikmalarini 
individual rivojlantirishga 
yordam beradi

Cheklangan 
jihati

Xatoning kelib chiqish 
sabablarini to‘liq ochib bermaydi

Rivojlanish darajasini mustaqil 
aniqlamaydi, shu sababli van Hiele 
kabi nazariyalar bilan boyitilishi 
maqsadga muvofiq

Ikkala modelni uyg‘unlashtirib 
qo‘llash metodik jihatdan 
samarali natija beradi

TADQIQOT METODOLOGIYASI
Ushbu maqola nazariy-metodik tadqiqot xarakteriga ega bo‘lib, unda ilmiy adabiyotlarni tahlil qilish, qiyosiy 

tahlil, didaktik modellashtirish, tizimlashtirish hamda umumlashtirish metodlaridan foydalanildi. Tadqiqotning 
asosiy yo‘nalishi Nyuman modelining klassik matematik masalalarni yechishdagi bosqichlarini geometrik isbot-
lash faoliyati bilan metodik jihatdan moslashtirishga qaratildi.

Tadqiqotning birinchi bosqichida Nyuman xatolar tahlili, geometrik isbotlash, van Hiele geometrik fikrlash 
darajalari hamda isbot sxemalariga oid ilmiy manbalar tahlil qilindi.

Ikkinchi bosqichda Nyuman modelining besh bosqichi geometrik isbotlashning real dars jarayonidagi 
bosqichlari bilan qiyosiy ravishda solishtirildi.

Uchinchi bosqichda o‘qituvchilar uchun diagnostik savollar, xatolar xaritasi, baholash rubrikasi hamda 
korreksion intervensiyalar tizimi ishlab chiqildi.

To‘rtinchi bosqichda esa modelning amaliy qo‘llanish imkoniyatlari namunaviy geometrik topshiriqlar 
asosida yoritildi.

Tadqiqotning konseptual modeli quyidagi mantiqiy zanjir asosida qurildi: geometrik topshiriq → Nyuman 
diagnostikasi → xato bosqichini aniqlash → mos intervensiya vositalarini qo‘llash → qayta baholash → natija 
profili. Mazkur yondashuv o‘qituvchiga geometrik isbotlashdagi qiyinchiliklarni faqat yakuniy baholash orqali 
emas, balki rivojlantiruvchi teskari aloqa asosida boshqarish imkonini beradi.

Geometrik isbotlash jarayoni matn, chizma va nazariya o‘rtasidagi uzviy bog‘liqlikka tayanadi. O‘quvchi 
masala shartini o‘qiydi, uni geometrik modelga aylantiradi, mos teorema yoki xossalarni tanlaydi, dalillarni 
mantiqiy tartibda joylashtiradi hamda yakuniy xulosani rasmiy matematik tilda bayon qiladi. Nyuman modelining 
besh bosqichi aynan shu jarayonni diagnostik nuqtayi nazardan tahlil qilish imkonini beradi (2–jadval).

2-jadval: Nyuman modelini geometrik isbotlash bosqichlari bilan moslashtirish
Nyuman 
bosqichi

Geometrik isbotlashdagi 
mos faoliyat Tipik xato ko‘rinishi Diagnostik savol

O‘qish
Shart, belgi, termin va 
chizma yozuvlarini to‘g‘ri 
o‘qish

A va A1 ni adashtirish, parallel yoki 
perpendikulyar belgilarni e’tibordan 
chetda qoldirish, terminni noto‘g‘ri 
o‘qish

Masalani ovoz chiqarib o‘qib, 
har bir belgi nimani anglatishini 
tushuntirib bera olasanmi?

Tushunish
Berilgan hamda isbotlanishi 
kerak bo‘lgan ma’lumotlarni 
ajratish

Shart va talabni aralashtirish, qaysi 
burchak yoki kesma haqida gap 
ketayotganini noto‘g‘ri talqin qilish

Masalada nima berilgan va 
nimani isbotlash talab etiladi?

Geometrik 
modelga 
o‘tkazish

Shartni chizma, model, 
yordamchi element va isbot 
strategiyasiga o‘tkazish

Noto‘g‘ri chizma qurish, mos teoremani 
tanlay olmaslik, yordamchi chiziqni 
asossiz kiritish

Qaysi teorema yoki xossadan 
foydalanish mumkin va nima 
sababdan?

Jarayon 
ko‘nikmalari

Dalillar zanjirini mantiqiy 
ketma-ketlikda qurish

Teorema shartini tekshirmasdan 
qo‘llash, sabab va oqibatni 
almashtirish, mantiqiy uzilishlarga yo‘l 
qo‘yish

Har bir qadam qaysi dalil yoki 
xossaga asoslanadi?

Ifodalash
Xulosani matematik tilda 
aniq, izchil va rasmiy shaklda 
yozish

Xulosaning noaniq ifodalanishi, 
belgilashlarning izchil emasligi, 
matematik bog‘lovchilarning noto‘g‘ri 
qo‘llanishi

Yakuniy xulosani bitta aniq 
matematik jumla bilan ifodalab 
bera olasanmi?

Jadvaldan ko‘rinadiki, Nyuman modelining dastlabki uch bosqichi – o‘qish, tushunish va geometrik modelga 
o‘tkazish – geometrik isbotlashning tayyorgarlik bosqichiga mos keladi. Aynan ushbu bosqichlarda yuzaga 
keladigan xatolar keyingi isbotlash jarayonining izchilligiga ta’sir ko‘rsatadi. Shu sababli geometriya darslarida 
isbotlashni baholash faqat yakuniy natijaga emas, balki isbotni qurish jarayonining har bir bosqichiga qaratilishi 
maqsadga muvofiqdir.

Geometrik isbotlashdagi tipik xatolar va ularni bartaraf etish

O‘qish bosqichidagi xatolar
O‘qish bosqichidagi xatolar geometrik terminlar, belgilar va chizma yozuvlarini noto‘g‘ri talqin qilish bilan 

bog‘liq bo‘ladi. Masalan, o‘quvchi “yon qirra” va “yon yoq” tushunchalarini adashtirishi, AB || CD belgisiga yetarli 
e’tibor qaratmasligi, A va A1 nuqtalarni chalkashtirishi yoki “tashqi chizilgan” hamda “ichki chizilgan” tushuncha-
larini bir xil mazmunda qabul qilishi mumkin. Bunday holatlar ko‘pincha van Hiele nazariyasidagi vizual yoki 
tahliliy darajaning yetarli shakllanmaganligini ko‘rsatadi.

Mazkur bosqichdagi qiyinchiliklarni bartaraf etish uchun termin kartalari, “termin – ta’rif – chizma – misol” 
tizimi, belgilar diktanti, chizmada elementlarni ko‘rsatish mashqlari hamda o‘xshash terminlarni farqlash jadval-
laridan foydalanish samarali hisoblanadi. Ushbu bosqichning asosiy maqsadi o‘quvchini geometriyaning ilmiy 
til tizimiga ongli ravishda jalb qilishdan iborat.

Tushunish bosqichidagi xatolar
Tushunish bosqichidagi xatolar o‘quvchi matnni o‘qigan bo‘lsa-da, masalaning mazmunini to‘liq anglay 

olmagan holatlarda yuzaga keladi. Geometriyada bunday holatlar ayniqsa fazoviy tushunchalar, ikkiyoqli 
burchaklar, chiziq va tekislik orasidagi burchaklar, ayqash chiziqlar hamda aylana elementlariga oid masalalarda 
ko‘proq uchraydi. O‘quvchi nimani topish yoki isbotlash kerakligini berilgan ma’lumot bilan aralashtirib yuborishi 
mumkin.

Bu bosqichda “berilgan – isbotlash kerak” jadvali, shartni qayta yozish, kontrast misollar, tushuncha xari-
talari va masalani kichik savollarga ajratish usullari samarali natija beradi. O‘qituvchi “Qaysi burchak?”, “Qaysi 
tekislik?”, “Qayerdan o‘lchanadi?”, “Qaysi shart isbotlanishi kerak?” kabi aniqlashtiruvchi savollar orqali o‘quv
chini mazmunni aniq ifodalashga yo‘naltiradi.

Geometrik modelga o‘tkazish (transformatsiya) bosqichidagi xatolar
Geometrik modelga o‘tkazish bosqichi geometrik isbotlashning markaziy bo‘g‘ini hisoblanadi. Ushbu 

bosqichda o‘quvchi masala shartini chizma yoki modelga o‘tkazadi, yordamchi elementlarni tanlaydi hamda 
qaysi teorema yoki xossalardan foydalanish zarurligini belgilaydi. Agar o‘quvchi bu bosqichda qiyinchilikka 
duch kelsa, keyingi dalillash jarayonining mantiqiy izchilligi susayishi mumkin.

Mazkur bosqichdagi tipik holatlarga proyeksiyani noto‘g‘ri tushirish, medianani balandlik sifatida qabul qilish, 
tenglik alomatlarini vaziyatga mos kelmaydigan tarzda qo‘llash, parallel chiziqlar berilganda mos burchaklar 
xossalarini aniqlay olmaslik hamda isbot uchun zarur yordamchi chiziqlarni tanlashdagi qiyinchiliklar kiradi. 
Intervensiya vositalari sifatida chizma qurish protokoli, GeoGebra kabi dinamik geometriya dasturlari, teorema 
tanlash mashqlari hamda “bir shart – bir belgi – bir dalil” tamoyilidan foydalanish tavsiya etiladi.

Jarayon ko‘nikmalari bosqichidagi xatolar
Jarayon ko‘nikmalari bosqichida o‘quvchi tanlangan strategiyani izchil dalillar zanjiriga aylantiradi. Ushbu 

bosqichda uchraydigan tipik xatolar qatoriga teorema shartlarini tekshirmasdan qo‘llash, isbotlanishi kerak 
bo‘lgan fikrni dalil sifatida ishlatish, sabab va oqibatni almashtirish, mantiqiy bog‘lovchilarni noo‘rin qo‘llash 
hamda ortiqcha formulalarni kiritish kiradi.

Bunday holatlarni bartaraf etishda “isbot skeleti”, dalil manbai kartalari, har bir qadam uchun “Nega?” 
savolini qo‘llash, xatoni topish mashqlari hamda teorema shartlarini tekshirish ko‘nikmalarini shakllantirish 
muhim ahamiyatga ega. O‘qituvchi o‘quvchidan har bir xulosaning qaysi ta’rif, aksioma yoki teoremaga asoslan-
ganini izohlashni talab qilishi lozim.

Ifodalash bosqichidagi xatolar
Ifodalash bosqichidagi xatolar o‘quvchi geometrik g‘oyani tushungan bo‘lsa-da, uni rasmiy matematik tilda 

aniq bayon qila olmagan holatlarda kuzatiladi. Masalan, xulosaning aniq berilmasligi, belgilashlarning izchil 
emasligi, “demak”, “shundan kelib chiqadiki”, “agar … bo‘lsa” kabi mantiqiy bog‘lovchilarning noto‘g‘ri qo‘llanishi 
yoki isbotning yakunlangani aniq ko‘rsatilmasligi shular jumlasidandir.

Mazkur bosqichdagi qiyinchiliklarni bartaraf etish uchun isbot matni shablonlari, og‘zaki izohlarni yozma 
isbotga aylantirish mashqlari, rubrika asosidagi o‘zaro tahrir ishlari hamda matematik nutq bo‘yicha mini-
darslardan foydalanish tavsiya etiladi. Ushbu bosqich o‘quvchilarda matematik kommunikatsiya madaniyatini 
shakllantirishga xizmat qiladi.

Nyuman modelining amaliy ahamiyati xatolarni bosqichma-bosqich aniqlash va ularga mos korreksion 
vositalarni tanlash imkoniyatida namoyon bo‘ladi. Shu asosda geometriya darslarida quyidagi uch bosqichli 
metodik texnologiyani qo‘llash mumkin: diagnostika – intervensiya (xatoni bartaraf etish vositalari) – natija 
(3-jadval).

3-jadval: Uch bosqichli metodik texnologiya
Bosqich O‘qituvchi faoliyati O‘quvchi faoliyati Kutiladigan natija

Diagnostika
Nyuman savollari, mini-intervyu, 
yozma ish tahlili va xatolar xaritasi 
orqali xato bosqichini aniqlaydi

Masalani o‘qiydi, shartni 
tushuntiradi, strategiyani 
izohlaydi hamda isbotini 
asoslaydi

Xatoning manbasi – o‘qish, 
tushunish, geometrik modelga 
o‘tkazish, jarayon yoki ifodalash 
bosqichlari aniqlanadi

Xatoni bartaraf 
etish vositalari

Aniqlangan xatoga mos mashqlar, 
ko‘rsatmalar, chizma protokoli, 
teorema tanlash usullari yoki isbot 
skeletini taqdim etadi

Xatosini qayta tahlil qiladi, 
modelni to‘g‘rilaydi hamda 
dalillarni tartiblaydi

O‘quvchi umumiy qayta 
tushuntirish emas, balki aynan 
o‘z qiyinchiligiga mos metodik 
yordam oladi

Natija Rubrika asosida qayta baholaydi 
hamda xatolar dinamikasini kuzatadi

Xatosini anglaydi, tuzatadi 
va refleksiv xulosa 
chiqaradi

Isbotlash ko‘nikmalarida 
bosqichma-bosqich rivojlanish 
kuzatiladi

Sinf sharoitida Nyuman diagnostikasini 5–7 daqiqalik mini-intervyu orqali amalga oshirish mumkin. O‘qitu-
vchi o‘quvchiga quyidagi savollarni beradi:

•	 masalani ovoz chiqarib o‘qing; 

•	 nima berilgan va nimani isbotlash kerakligini ayting; 

•	 qanday chizma yoki yordamchi element zarur; 

•	 qaysi teorema yoki xossalardan foydalaniladi; 

•	 har bir qadam nimaga asoslanadi; 

•	 yakuniy xulosa qanday yoziladi.

Ushbu javoblar asosida o‘qituvchi xatolar xaritasini shakllantiradi (4–jadval).

4-jadval: Nyuman diagnostikasi asosidagi xatolar xaritasi

Topshiriq namunasi Ehtimoliy xato Nyuman 
bosqichi Korreksion yordam

ABC uchburchakda AB = AC. 
B va C tengligini isbotlang.

O‘quvchi teng tomonlar va 
isbotlanishi kerak bo‘lgan teng 
burchaklar o‘rtasidagi bog‘lanishni 
to‘liq ajrata olmaydi

Tushunish

“Berilgan – isbotlash kerak” 
jadvali, teng yonli uchburchak 
asos burchaklari xossasini kontrast 
misollar orqali tushuntirish

Ikki parallel to‘g‘ri chiziqni 
kesuvchi kesib o‘tganda mos 
burchaklar tengligini asoslang.

O‘quvchi mos, almashinuvchi 
yoki bir tomonli ichki burchaklarni 
farqlashda qiyinchilikka duch keladi

Geometrik 
modelga 
o‘tkazish

Burchak turlarini ranglar orqali 
belgilash, teorema tanlash kartalari 
va chizma protokoli

Aylananing bir nuqtasidan 
o‘tkazilgan urinmaning 
radiusga perpendikulyarligini 
isbotlang.

O‘quvchi teoremani biladi, biroq 
dalillar ketma-ketligini izchil bayon 
qila olmaydi

Jarayon 
ko‘nikmalari

Isbot skeleti, har bir qadam uchun 
“dalil manbai” ustunini to‘ldirish 
mashqlari

Fazoviy jismda berilgan qirra 
va tekislik orasidagi burchakni 
aniqlang.

O‘quvchi proyeksiyani noto‘g‘ri 
quradi yoki chiziq bilan tekislik 
orasidagi burchakni boshqa 
burchak bilan almashtirib yuboradi

Geometrik 
modelga 
o‘tkazish

3D modellar, GeoGebra dasturi, 
proyeksiya mashqlari hamda 
yordamchi tekislikni tanlash 
bo‘yicha treninglar

Xatolar xaritasi o‘qituvchiga sinfdagi umumiy qiyinchiliklar profilini aniqlash imkonini beradi. Masalan, 
25 nafar o‘quvchidan 12 nafari geometrik modelga o‘tkazish bosqichida qiyinchilikka duch kelayotgan bo‘lsa, 
keyingi darslar chizma yoki model qurish hamda teorema tanlash ko‘nikmalarini rivojlantirishga yo‘naltiriladi. 
Agar o‘quvchilarning aksariyati og‘zaki izoh bera olsa-da, yozma isbotni rasmiylashtirishda qiynalayotgan 
bo‘lsa, ifodalash bosqichi uchun matematik nutqni rivojlantirishga qaratilgan maxsus mashqlar tashkil etiladi.

TAHLIL VA NATIJALAR
Nyuman modeli o‘quvchi xatolarini diagnostika qilish imkonini beradi, biroq u o‘quvchining umumiy 

geometrik fikrlash darajasini mustaqil ravishda aniqlamaydi. Shu sababli mazkur modelni van Hiele geometrik 
fikrlash darajalari bilan integratsiya qilish metodik jihatdan maqsadga muvofiq hisoblanadi. Van Hiele nazari-
yasiga ko‘ra, vizual darajadagi o‘quvchi asosan shaklning tashqi ko‘rinishiga tayanadi, tahliliy darajadagi o‘quv

chi esa geometrik xossalarni ajratib ko‘rsata oladi. Norasmiy deduksiya bosqichida o‘quvchi xossalar orasi-
dagi bog‘lanishlarni anglay boshlaydi, formal deduksiya darajasida esa teorema, aksioma va dalillar tizimiga 
tayangan holda mantiqiy isbot qurish ko‘nikmasiga ega bo‘ladi.

Nyuman diagnostikasi van Hiele darajalari bilan uyg‘unlashtirilganda intervensiya vositalarini aniqroq 
tanlash imkoniyati yuzaga keladi. Masalan, o‘qish va tushunish bosqichidagi xatolar ko‘p uchrasa, bu holat o‘qu-
vchida geometrik til hamda tushunchalar tizimining yetarli shakllanmaganligini ko‘rsatishi mumkin. Geometrik 
modelga o‘tkazish bilan bog‘liq xatolar ustun bo‘lsa, o‘quvchi shartni modelga aylantirish yoki mos teoremani 
tanlashda qiyinchilikka duch kelayotgan bo‘ladi. Jarayon ko‘nikmalariga oid xatolar esa o‘quvchining formal 
deduksiya bosqichiga o‘tish jarayonida qo‘shimcha metodik yordamga ehtiyoj sezayotganini bildiradi.

Harel–Sowder isbot sxemalari bilan integratsiya qilish esa o‘quvchining dalilga bo‘lgan munosabatini 
chuqurroq tahlil qilish imkonini beradi. Agar o‘quvchi “o‘qituvchi shunday tushuntirdi” degan asosga tayana
yotgan bo‘lsa, unda tashqi isbot sxemasi ustunligi kuzatiladi. Agar o‘quvchi “chizmada shunday ko‘rinmoqda” 
kabi fikrlarni asos sifatida keltirsa, empirik sxema yetakchi ekanligi namoyon bo‘ladi. Ta’riflar, aksiomalar 
va teoremalarga tayangan holda izchil dalillar keltirilsa, analitik isbot sxemasi shakllangan deb baholanadi. 
Nyuman modeli esa aynan ushbu isbot sxemalarining qaysi bosqichda uzilishlarga uchrayotganini aniqlashga 
xizmat qiladi.

XULOSA VA TAKLIFLAR
Geometrik isbotlash o‘quvchidan matnni tushunish, chizma bilan ishlash, mos teorema va xossalarni 

tanlash, mantiqiy dalillar zanjirini qurish hamda matematik fikrni aniq va izchil ifodalash kabi murakkab ko‘nik-
malarni talab qiladi. Shu sababli geometrik isbotlashdagi xatolar ko‘pincha bitta noto‘g‘ri javob bilan chek-
lanmaydi, balki murakkab kognitiv jarayonning muayyan bosqichida yuzaga keladigan uzilishlar bilan bog‘liq 
bo‘ladi.

Nyuman xatolar tahlili modeli ushbu jarayonni o‘qish, tushunish, transformatsiya, jarayon ko‘nikmalari va 
ifodalash bosqichlariga ajratgan holda xatoning aniq manbasini aniqlash imkonini beradi. Model geometrik 
isbotlash faoliyatiga moslashtirilganda o‘qituvchi o‘quvchiga umumiy tavsiyalar berish bilan cheklanib qolmay, 
balki aynan qiyinchilik kuzatilayotgan bosqichga yo‘naltirilgan metodik yordamni tashkil eta oladi.

Maqolada taklif etilgan diagnostik-intervension tizim quyidagi pedagogik natijalarga erishishga xizmat 
qiladi:
•	 o‘quvchi xatolarini bosqichma-bosqich aniqlash;
•	 individual va guruhli metodik yordamni maqsadli tashkil etish;
•	 geometrik isbotlashni mexanik yodlash jarayonidan mantiqiy-tadqiqot faoliyatiga yo‘naltirish;
•	 o‘quvchilarda refleksiv fikrlash hamda matematik nutq ko‘nikmalarini rivojlantirish;
•	 baholash jarayonini faqat natijaga emas, balki isbotlash faoliyatining bosqichlariga ham yo‘naltirish.

Shu asosda Nyuman modelini geometriya darslarida diagnostik va rivojlantiruvchi metodik vosita sifatida 
qo‘llash o‘quvchilarning geometrik isbotlash kompetensiyalarini izchil rivojlantirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

